
Zelenski: Bu il 26 kənd azad edilib
indicə

Volodimir Zelenski

Ukrayna hərbçiləri bu ilin yanvar-avqust aylarında Rusiyanın daha əvvəl ələ keçirdiyi 26
yaşayış məntəqəsini geri qaytarıb. Ukrayna prezidenti Volodimir Zelenski sosial
şəbəkələrdə yazıb ki, bu məntəqələr Dnepropetrovsk, Donetsk və Zaporojye
vilayətlərinin kəsişməsindəki Aleksandrovsk istiqamətində yerləşir.

Prezident 745 kvadratkilometr ərazinin azad edildiyini bildirib. Dediyinə görə, azı 9.5

min Rusiya hərbçisi öldürülüb və əsirlər götürülüb.

O, əməliyyatın davam edib-etmədiyini açıqlamayıb. Prezidentə bu barədə hərbi
rəhbərlik məruzə edib.

Son aylar Pokrovskdan cənub-qərbdə, üç vilayətin kəsişməsində Ukrayna qoşunlarının
hücumu barədə məlumatlar yayılırdı. Rusiyanın hərbi kanalları Ukrayna Silahlı

Qüvvələrinin bu istiqamətdə irəlilədiyini etiraf edir, ancaq bunun taktiki xarakterli
olduğunu deyirdilər.

Cəbhənin digər hissələrində isə ya mövqelər dəyişməyib, ya da Rusiya qoşunlarının

irəlilədiyi bildirilir. Rusiya qüvvələri son aylar Konstantinovkanın bir hissəsini nəzarətə
götürüb, Slavyansk tərəfdə müəyyən qədər irəliləyib, Sumı və Xarkov vilayətlərinin
sərhədyanı ərazilərində bir sıra yaşayış məntəqələrini ələ keçirib.

Qərb analitikləri 2026-cı ildə Rusiya qoşunlarının irəliləyiş tempinin zəiflədiyini qeyd
ediblər.



Novorossiyskdə Rusiya gəmiləri vurulub

Ötən gün Ukrayna Baş Qərargahı Novorossiyskə hücumda Rusiyanın dörd gəmisinin
vurulduğunu açıqlayıb. "Admiral Makarov" və "Admiral Essen" freqatları, "Buyan-M"
kiçik raket gəmisi və "Vasili Bıkov" patrul gəmisinin zədələndiyi xəbər verilir.

Hələlik, bu xəbəri müstəqil mənbələr təsdiqləməyib. Amma ötən gecə Novorossiysk
limanındakı neft terminalında və Rusiya hərbi gəmiləri ilə sualtı qayıqlarının dayandığı
Hərbi Limanda yanğınlar baş verib. Monitorinq kanallarına görə, Qərb körpüsü və 6

nömrəli körpü də vurulub.

Bundan başqa, Novorossiyskdə su kəməri infrastrukturu zədələnib. Kommunal
xidmətlər şəhərə soyuq və isti su verilməsinin müvəqqəti dayandırıldığını bildiriblər.
Limandakı taxıl terminalı da fəaliyyətini dayandırıb.

Rusiya hərbçiləri isə son vaxtlar Ukraynanın Odessa vilayətindəki limanlara hər gün

zərbələr endirirlər.

